
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Цэцэрлэгийн ба сургуулийн бага насны хүүхдийн номын санд

	 

	БОР ШУВУУД

	 

	Жаал хүүхдүүд бор шувуу хараацайнуудыг үргээж, үүрийг нь сүйтгэдэг байв. Дэгдээхийгээ дагуулсан сүрэг бор шувуу өвсний буурцаг, хорхой, цох түүж явтал жаал хүүхдүүд тэднийг хөөж чулуудсаар ой руу оруулчихлаа.

	Шувуухайнууд ой дотор нэг дор бөөгнөрөн сууж ямар нэг юм тоншицгооно. Хүүхдүүдийг төдхөн хүрч очиход гүзээлзгэнэ энд тэндгүй ургасан харагдав. Хүүхдүүд ч шувуудаа хөөхийг больж, гүзээлзгэнэ түүж идэцгээлээ. Тэгээд ойн жимсэнд эргэлдсээр нар орж бүрий барай болтол ой дотор байцгаав. Тэдний толгой эргэж гэртээ харих зүг чигээ мэдэхээ болиод тун их айцгаав. Яах ийхийгээ ойлгож ядан явтал өнөөх сүрэг бор шувууд гэнэт үзэгдлээ. Хүүхдүүд танил нөхдөө олсон юм шиг түүн тийш гүйлдэн очиход бор шувууд жаахан цаашаа нисээд л сууна. Тэг тэгсээр шувуухайнууд ойн зах руу гарч хот айлын гадуур хүрээд ирлээ.

	Хүүхдүүд ч бор шувуудыг дагасаар гэртээ ирэх нь энэ ажээ. Багачуудын ээж, аав сэтгэл зовчхоод байснаа хүүхдийнхээ явсан явдлаа үнэн шударгаар хэлэхэд нь:

	— Бор шувуу тийм ухаантай амьтад шүү, хөөрхий! Тэднийг байхгүй бол та нар минь ой дотроо төөрөлдөж яваа даа. Бор шувууд чинь хүний нөхөр юм шүү. Бас хэрэггүй хорхой цох, шумуул түүж хорооно. Үүнээс хойш бор шувуу, хараацайнуудыг битгий үргээж түйвээцгээ гэжээ.


САЙРХУУ НОХОЙ

	 

	Нэг морь аагим халуун өдөр хүнд ачаатай зүтгээд цагаан хөөс цахартал хөлөрч явлаа. Харин нэг жижигхэн нохой тэрэгний сүүдэр дагаад хав хав хуцаж явлаа. Морь нь тэрэгтэй ачаагаа эзнийхээ гадаа арай чарай авчрав. Эзэн нь морин тэргээ буулгаад, морио хашааны сүүдэрт уяв. Дэргэд нь нохой ирж хэвтээд урт хэлээ гарган аахилж гарлаа. Тэгээд:

	— Айхавтар их ядарлаа даа. Хөл минь өвдөж нуруугаар янгинаад байна. Ингэж зовж явснаас аятайхан үхвэл ч дээр сэн ажээ гэж хэллээ.

	— Чи юу хийсэндээ тийм их ядрав аа, юундаа гэнэт ямбархсан юм? гэж морь асуув.

	— Ингэж асуухаа ичихгүй байна уу? Би хойноос чинь дагаад хуцаж чамайг түргэн явуулж ирлээ шүү дээ. Тэгж туслаагүй бол муу золиг минь чи одоо замдаа л мацаж явах сан гэж нохой дээрэлхээд, нэлээд сүрхий янз үзүүлэн сүүлээ мушилзуулан өргөж ийш тийш явна.

	Тэгэхэд нь морь уурлаж тавтай хөлөөрөө тав хийтэл газар цавчлаа.

	Сайрхуу нохой үнэн голоосоо айж сүүлээ хавчаад зугтаж ариллаа.


ХӨХӨӨ

	 

	Өдөр уртсан уртассаар нарны илч чангаран чангарсаар хавар зочин морилон ирж орон дэлхийд маань бэлэг сэлтээ түгээж байжээ. Ой мод ногоон торгон алчуураа намируулан, хээр тал маань номин хамбан нөмрөгөө хэдэрлээ. Дулаан орноос нүүдлийн шувууд ганганан гунганан ирж, зав чөлөөгүй үүрээ засна. Гагцхүү Хөхөө шувуу өндөр модон дээр чөлөөтэйхөн сууж, ой тайга донслом яруу сайхан донгодохыг л мэддэг байв.

	Хөхөө шувууны хөгтэй дуу нь сайхан ч гэсэн энэ дууч гуай минь орох оронгүй. Өндөглөх үүргүй үлдчихлээ гэж бусад шувууд нь санаа зовоод:

	— Хөхөө! Хөхөө! Найз аа, чи минь хэзээ үүрхэн гэр, урцхан балгасаа бариад өндгөө гаргаж, дэгдээхийгээ торниулах юм бэ гэж асууцгаав.

	— Надад тэгж байх зав алга аа. Ой тайга цуурайттал дуугаа дуулан баян ургацыг зөгнөн байж өвс ногоо тариа будаа ургуулах хэрэгтэй билээ. Ердөө өөр юманд самгардахын арга алга гэж хөхөө гуай айлтгалаа.

	Тэгж байснаа бусад шувуунуудынхаа зэхсэн бэлэн үүрт өндөглөчихлөө. Харин нөгөөх шувууд нь өндгийг нь ялгаж танилгүй хамт тэжээж орхилоо.

	Ингэж хөхөө шувуу бусад нөхдөө залилж мэхлээд бас арай багадлаа гэсэн шиг:

	— «Хөхөө цэцэн бусад шувууд тэнэг» гэж одоо болтол дооглон донгодож явдаг гэнэ ээ.


ГАХАЙ МОГОЙ ХОЁР

	 

	Хортойгоос хортой, хартайгаас хартай нэг могой байсан юм санжээ. Тэр сав л хийвэл адуу мал, амьтан хүнийг хатгадаг байв. Нэгэн гахай газар онгилж байтал нь цагариглан хэвтсэн могой дайралдлаа. Тэр гахай хол юм харж чадахгүй, болхи тулдаа юу хэвтэж байсныг нь анзаарсангүй. Хорт могой уурлаад эргэлдэж эрчлэнгүүт гахайг хатгачихлаа. Тэгээд энэ муухай гахай яаж годройтдог бол? Яаж тийчилж амь тасардаг бол? харъя байз гэж ихэд хөөрч толгойгоо цогнойлгон байв. Гэтэл хатгуулсан гахайнхаа өнхөрч тийчлэхийг ч үзсэнгүй. Учир нь зузаан арьс их өөхтэй гахай юм хатгасан чинээ санасангүй ээ, шал тоохгүй өнөө газраа л онгилсоор байв. Тэгэхэд могой бүр их уурлаад бас дахиад л тэнхээгээрээ хатгачихлаа. Тэгэхэд нь гахай ердөө санаандгүй, сүүлээ ч шарвалгүй өнгөрлөө.

	«Үгүй ер, ямар бэрх амьтантайгаа дайралдчихав аа» гэж Могой улам уурлаад:

	— Ш-ш... мөн одоохон чи тэрий бууна даа, үзүүлээд орхиё, гайгүй дээ чамайг. Чи байтугай ан амьтны агуу их хаан арслан баатар ч гэсэн миний хатгахад үхтлээ өнхөрч унадаг юм гэж могой сагсуурав.

	— Аа тийм үү хө гэж гахай хэрхийнгүүт могойн сүүлийг хадарчихлаа. Могой годгонож ирээд л гахайг хэд хэд хатгаж орхив.

	Тэгэхэд нь гахай шумуул хазахын чинээ ч санасангүй. Харин өөрийн сүүлнээс нь үмхэж аваад толгой түрүүтэй нь идэж орхилоо. Түүнээс хойш муу сайн могойнууд гахайнаас ухаан жолоогүй айж зугтаадаг болсон юм санжээ.


АЖИЛЧ ТОНШУУЛ

	 

	Нэгэн ой тайгын бүх шувууд гэгээн цагаан өдөр дунд цөмөөрөө цуглаад тоншуулыг зэмлэж гарлаа.

	— Чи муу тоншуул биднийг амар заяа үзүүлэхгүй юм. Дандаа тон тон гэсээр тоншиж л байдаг ямар залхуутай амьтан бэ, чи чинь? гэж хөхөө зэмлэнэ.

	— Бидэнд түвэг удахаас гадна ой тайгын хайран модыг гэмтээж байгаагаа мэдэж байна уу? гэж оронго хажуугаас нь оролцлоо.

	Тоншуул тайвнаар тэднийг харж сууснаа нэг санаа алдаад ингэж хэллээ.

	— Та минь, мөн ч санаа амар амьтад юм даа. Бэлэн л хоолтой нөхөд гэхээс яах вэ дээ. Ялаа, батгана, хорхой цох, үр жимс, модны гөлгөн самар боргоцойнууд барагдах уу даа. Харин би л гэдэг амьтан энд толгойгоо өвдтөл мод тогшиж холтсон доорх өт шавжийг нь түүж идэж явдаг. Түүгээрээ та бүгдийг ган гачгийн аюулаас аврах гэж өглөөнөөс аваад үдэш болтол ажил хийж байна гэв. Тэгэхэд нь олон шувуу бүр дургүйцэж ууртай омогтойгоор исгэрэлдэж шаагилдав.

	— Юү гэх гээд юү гэж байгаа чинь энэ вэ?!

	— Хараач та минь ямар уваагүй амьтан бэ, энэ чинь!

	— Ийм л болохоор нь тал бүрээс нь тоншоод сайн хашраая гэж шуугилдав.

	Гэтэл ой тайга даяарт ихээхэн нэр хүндтэй цэцэн мэргэн шүүгч гэж алдаршсан сойр шувуу өндийсхийгээд олны шуугианыг тасалж:

	— За нөхөд минь тайвширцгаа. Юунд ингэж шуугилдана вэ? Нөхөр тоншуулын хэлдэг түмэн зөв. Хомхой ховдог хорхой шавж түүж цэвэрлэн, ой модоо арчлан хамгаалж байна шүү дээ. Тэгэхгүй бол хорхой шавжид ой мод гэмтэн сүйдэж энэ баян тайга маань хатаж орхино биз дээ. Тэгвэл бид чинь ой модноос салаад хаа хоргодож амьдрах юм бэ? гэлээ. Энэ үгийг сонсмогцоо хөхөө шувуу зөвшөөрөн өндөр модны оройд гарч суугаад:

	— Гүг-гүүг- гүг- гүүг! Тоншуулын хэлдэг зөв өө, Гүг-гүүг-гүг-гүүг! Тоншуул гэдэг маань сайн шувуу юм. Гүг-гүүг гэж донгодов. Дараа нь:

	— Тоншуул, тоншооч тоншооч! биднийг аврагч аа гэж оронго шувууд онгирч дуудав. Тэгсээр ажилч тоншуулаа олон шувууд тойрон бүжиглэн хөгжөөнтэй жиргэцгээв.

	Нар уулын цаагуур орлоо. Шувууд намуун тунгалаг оройн сэрүүнээр ой тайгаараа нисэн тарцгаав. Баясгалант дуу жиргээний эгшиг аялгуу удтал цуурайтаж байлаа.


ШААЗГАЙ БААВГАЙ ХОЁР

	 

	Баавгай хоёр бамбаруушаа дагуулаад бургилан ундарч байгаа булагт ус уухаар иржээ. Тэнд нэг хандгай чулуу дэрлээд унтаж хэвтлээ. Баавгай түүнийг харангуутаа ихээхэн онгирч:

	— Хүүхдүүд ээ, та нарыг хандгайн махаар хооллуулна даа гэв. Өлөн хоосон явсан хүүхдүүд баярлан шуугилдлаа.

	— Битгий шуугьцгаа. Хандгай даргар эврээрээ гэдсийг чинь хү яараад, хурц туурайгаараа хуйхыг чинь цуу цавчина шүү гэж баавгай хэлэв.

	— Хүүхдүүд нь үгийг нь ойшоосонгүй. Тэгэхээр Баавгай хүүхдээ барьж аваад унанги дархи доор дарж орхив. Тэгэнгүүт бүдүүн гэгчийн мод тэврээд мяраа мяраасаар очиж унтаж хэвтсэн хандгайн дээрээс буулгаж орхилоо. Хандгай нь тийчилсээр үхжээ.

	— Хүүхдүүдээ ирцгээ. Хоол гарлаа гэж баавгай бардам дуудав. Хүүхдүүд ирсэнгүй. Таг чиг болжээ. Гайхаад очиж харсан нь хүүхдүүд нь дархиндаа дарагдаж үхчихсэн хэвтжээ.

	— Энэ бузар дархи хүүхдийг минь аллаа. Чамайг урсгал усанд аваачиж хаяна гээд баавгай дархиа чирлээ. Тэгж мунгинаж явахыг нь шаазгай хараад,

	— Тэнэг л байна даа, баавгай минь! гэж шагшрав. Баавгай шаазгайд бас уурлаад чирч явсан модоо хаяад шаазгайн сууж байгаа мод өөд авирлаа. Шаазгай нь өөр модон дээр очиж суугаад:

	— Ээ зөнөг баавгай минь, тэнэг л байна даа зайлуул гээд бүр эгдүүтэйгээр шагшрав. Баавгай уурлахын их уурлаж шаазгайг хөөгөөд барьж чадсангүй.

	Түүнээс хойш баавгай, шаазгай хоёр эв тасраад шаазгай нь тээр тэнд тэнэг баавгай явж байна гэж гөрөөчинд ховлодог болсон юм санжээ.


АРСЛАН ЮУНД СИБИРИЭС ЗУГТААВ АА

	 

	Эрт урьд цагт арслан Сибирьд байсан юм санжээ. Урт сахлаг үс ноостой болохоороо өвлийн хүйтнээс айдаггүй байжээ. Нэгэн арслан чонотой золгохдоо:

	— Нүдээ жартайлгачхаад зугтаасан юм шиг хаашаа харайж явна вэ чи гэж асуув.

	— Үхлээс зугтааж явна хө гэж чоно хэллээ.

	— Хэн чамайг алах гээд байна.

	— Галаар найтаадаг амьтан! Нэг найтаагаад ахыг минь алсан. Дахиад найтаахдаа эгчийг минь алсан. Гурав дахиа найтаахдаа миний хөлийг шархтуулав. Доголж явахыг минь харахгүй байна уу гэж чоно хэлэв.

	Арслан ой тайгыг доргитол хүрхэрч:

	— Аль вэ, тэр сүрхий галаар найтаадаг амьтнаа нааш нь аваад ир. Дундуур нь тас татаад долоон уулын цаагуур чулуудчихъя гэв.

	— Юу яриад байна. Тэр чинь чамайг өршөөхгүй. Эндээс түргэн зайлбал дээр гэж чоно хэллээ.

	Галаар найтаагчаа зааж өг гээд арслан чонын хүзүүнээс зуурлаа. Тэгэхэд нь чоно арслантай хамт явсаар байгаад мал хариулж явсан хүүтэй дайралдав.

	— Өнөө галаар найтаадаг чинь ердөө энэ үү? гэж арслан омогтойгоор асуув.

	— Биш ээ биш, өшөө болоогүй байна гэж чоно хэлэв. Уужим талд гарч ирэхэд нь шилбүүр барьсан буурал өвгөн бяруу тугал хариулж явлаа.

	— Галаар найтаагч чинь одоо энэ үү? гэж арслан шүлсээ савируулан асуув.

	— Биш ээ биш, энэ чинь найтаадаггүй өвгөн байна гээд цааш явлаа.

	Гэнэт урдаас нь өндөр хар морьтой, өргөн ханхар цээжтэй анчин эр ухаа тоос татуулан давхиж ирлээ.

	Арслан чоно хоёрыг зугтааж амжаагүй байхад анчин эр буудчихлаа. Арслангийн бавгар үсэнд гал асав. Хоёул ухаан жолоогүй жалга руу давхиж орлоо.

	Арслан галзууртлаа хашхиран газар дээгүүр хөлбөрчээ.

	— За хө, хэр зэрэг найтааж байна даа гэж чоно нь асуув.

	— Бүү дуугар. Үсгүй болоод байхыг минь харж байна уу?! Зөвхөн хүзүү сүүл хоёрт минь хэсэг үс үлдэж бүх бие минь нүцгэрчхээд хөлдөж үхэх шахаж байна гэж арслан үглэнэ.

	— Галаар найтаагчаас хаашаа зугтаах вэ гэж чоно салганан асуув.

	— Чи бартаатай ой руу ор гээд арслан өөрөө халуун орон тийш зугтан арилжээ. Түүнээс хойш арслан сибирьд ирэхээ больсон гэдэг.


САЙРХУУ БАДАМ

	 

	Эрт урьд цагт Бадам гэдэг сайрхуу хүн алтан дэлхийд аж төрөн суужээ. Хавар болохоор арай гэж гурван га газар тариа тарьдаг байв. Тэр уулаас залхуу хүн тул газраа дутуу ядуу боловсруулдаг ажээ. Намар болоход тарианых нь газрыг зэрлэг ургамал, чөдөр өвс бүрхэнэ. Тариан дотор нь суусан шувууд урхинд орсон юм шиг нисэж чадахаа больдог байв.

	Нэг өдөр Бадамын тахианы хажууд чоно, нэг гөрөөс барьчихлаа. Түүнтэй хоёр анчин дайралдаад чоныг нь буудаж үргээв. Буудуулсан чоно ухаан жолоогүй зугтааж арилаад гөрөөсний нь мах үлдлээ.

	Анчид энэ сэгээр чоно агнах гэлцээд, маханд нь хор хаяад гэртээ буцлаа.

	Шөнө болохтой зэрэг өлөн ховдог гурван чоно ирээд өнөөх гөрөөсний сэгийг үнэр танарыг нь ч анзааралгүй бүгдийг идэж орхилоо. Удалгүй тэр чононууд Бадамын тариан дотор орж үхэв. Маргааш өглөө нь анчид ирээд гөрөөсний сэгийг чоно идчихсэнийг үзлээ.

	Ойр орчимд үхсэн чоно байхгүй болохоор нь хоёр анчин буцаад харьж явчихлаа. Тэр үед залхуу Бадам буртаг өвсөнд булагдаж чөдөр өвсөнд ширэлдчихсэн тариагаа хаджээ.

	Тариан дотор нь гурван чоно үхсэн хэвтэхийг гэнэт харлаа. Учиргүй их баяр хөөр болсон Бадам бушуухан гэртээ очиж айл саахалтынхнаа цуглуулаад өөрийгөө магтаж гарав.

	— Та нар чөдөр өвсийг хог ургамал гэж худал хэлж байна. Намайг залхуу муудаа л тариагаа зэрлэг ургамалд бариуллаа гэлцдэг. Харин одоо би та нарт шал ондоо юм ярья. Чөдөр өвс гэдэг маань аргамжаас өөрцгүй юм байна. Хар л даа, та минь, чөдөр өвсөнд энэ гурван чоно ороолдож үхжээ. Тэгэхлээр миний тариа чинь чоно урхидаж барилаа. Ингэж чоно урхидаж алаад арьсыг нь худалдаж гэдсээ тэжээх боллоо гэж ирээд ярьж гарчээ. Түдэлгүй Бадамыг чөдөр өвсөөр чоно урхидаж барьдаг болсон тухай цуу таржээ. Түрүүний хоёр анчин түүнийг дуулаад Бадамынд ирж:

	— Бидний алсан чоныг авсан байна, буцааж өг гэжээ.

	— Яаж байгаа чинь энэ вэ? Тийм юм хаа байх вэ? Тэд чинь миний алсан чононууд шүү! Та нар ч миний тарьсан чөдөр өвсөнд урхидуулж үхэж мэдэх юм гээд Бадам урдаа оруулахгүй булаалдав. Тэр анчид учраа ололцож ядаад дарга шүүгчид очжээ.

	Шүүгч учир утгыг нь ойлгов. Сайрхуу Бадам түрүүнийхээ хэлдгийг хэлээд салсангүй. Тэгэхэд нь шүүгч Бадамын тариан дотроос нэг тэвэр чөдөр өвс авчир гэж анчдыг илгээлээ. Тэдний авчирсан чөдөр өвсөөр Бадамыг бүдүүн модноос барьж уяад:

	— Энэ хүлгээ таслаад явж чадаагүй бол чоно чинийх болно. Харин чөдөр өвсөө тасалж суллаад явах юм бол чинь хууль ёсоор чоныг анчинд өгөх болно гэв.

	Бадам чөдөр өвсийг туйлын их бөх юм гэж үзүүлэхийн  тулд хэдэн удаа хөдөлж тэмүүлээд тасалж ядсан дүр үзүүлэв.

	— Чөдөр өвс чинь ийм бөх юм бий. Үнэхээр бөх хэврэгийг нь үзэх болж дээ. Би өдөр бүр ирээд үзэж байя гээд шүүгч гэртээ харив.

	Сайрхуу Бадам нэг хоног хүлээтэй байгаад түүнээс удаан байж тэсэхээ болиод чөдөр өвсөө тас татаад гэртээ явчихжээ. Удалгүй анчид ирж алсан чононыхоо арьснуудыг буцааж авлаа.

	Тэгж хөглөсөн сайрхуу Бадам хоосон хоцорсон юм санжээ.


ХУУРЧ ХҮҮ

	 

	Нэгэн өнчин хүү бүүр багаасаа хуур дархалж сураад түүгээрээ тоглодог болжээ. Тэр хүү нэг өдөр ойд гарч хөвчийн олон шувуу болон ан амьтдын авиа чимээг сонирхон сонсож явлаа. Сар шахам гүн тайгаар хэсэж ойн олон араатан жигүүртний дууг цөмийг ялган мэдэх болоод тэр янз бүрийн эгшиг авиаг хуурдан тоглов. Түүний хуурдсан яруу сайхан аялгууг балар тайгын бүх ан амьтан, шувуу цөм чагнажээ. Хуурдахаа болиход ой дотор ямар ч чимээ аниргүй эл хуль болчихсон байв. Мод ургамал навч нахиагаа найгуулан ганхаж, оройгоор нь олон төрлийн шувууд сууж уяран зүүрмэглэнэ. Ан амьтад ч бас бүдүүн мод налах нь налж, унанги дархи дэрлэх нь дэрлээд унтаж байна. Хүүг босоод явахаар унтсан амьтад сэрж их баяр баясгалантайгаар үдэж гаргалаа.

	Хүү ойн захад гарч ирээд нэгэн жижиг нуурын хөвөөнд сууж хуурдлаа. Ямар ч хөдөлгөөнгүй мэлтийж байсан нуурын мандал гэнэт мэлмэрэн мяралзаж эхэллээ. Тэгээд нуурын эзэн буурал толгойтой өвгөн нуур дотроос гарч ирээд «үе насаараа унтсан нойрыг минь сэргээж өглөө» гэж хүүд баяр талархал хүргээд хүний толгойн чинээ эрдэнийн чулуу бэлэглэв. Хүү тэр эрдэнийн чулуугаа аваад гэр өөдөө гэлдэрлээ. Зам зуураа найр хурим хийж байгаа нэгэн баян айлд оров. Тэгээд найр хийж байгаа айлд хөгжимдөж өглөө. Гэрийн эзэн, хуурч хүүд архи уулгаж согтоогоод авч явсан эрдэнийн чулууг залилж аваад тэр хүүг хөөн явуулав. Хүүгийн арай гэж гэртээ ирээд байхад далайн хойд биеийн баяд ноёд далайн урд биед болох найр хуримд очих болжээ. Тэгэхдээ тэд нар хуурч хүүг аваачиж хөгжимдүүлье гэлцлээ. Тийнхүү баячуул хуурч хүүг аваад далайн урд эрэг өөд салаар хөвцгөөв. Тэгж явахдаа хуурч хүүг албадан өдөр шөнөгүй хөгжимдүүллээ. Гэнэт тэнгэр бүрхэн далайг их шуурга нөмөрлөө. Уулын чинээ том долгио эвхрэн займраад, эдний сууж яваа салыг хэмх цохилоо.

	Баячуул хөвж чадахгүй болохоор усанд живлээ. Харин хуурч хүүг хөвж явтал өнөөх нуурын эзэн өвгөн хүрч ирээд хүүг уснаас гаргаж өгөв. Тэр өвгөн ингэж хэллээ.

	— Миний чамд бэлэглэж өгсөн эрдэнийн чулууг эд баячуул авчээ. Түүний нь хариуд их шуурга тавьж усанд живүүлэв. Одоо гэртээ харь, хүү минь. Өнөө эрдэнийн чулуу гэрт чинь бий. Түүнийгээ худалдаж борлуулаад эд хэрэглэл базааж энх амгалан суугаарай гэв.

	Хуурч хүү нутагтаа ирээд өвгөний ерөөн хэлснээр эд агуурсаар элбэг үр хүүхдээр өнөр болсон юм санжээ.


ӨӨД НЬ ХАЯСАН ЧУЛУУ ӨӨРИЙН ТОЛГОЙД

	 

	Эрт урьд дагт нэгэн дархан хүн сүхээ бариад замаар явж байжээ. Урдаас нь нэг лам ирж уулзаад:

	— Ах гуай, хаа хүрч явна даа гэлээ.

	Эндхийн нэг баян айлд байшин барихаар очиж явна гэж дархан хүн нь хариулав.

	— Над нэг сайн байшин барьж өгөөч. Лам хувраг хүн болохоор минь буян бурхныг бодоод үнэ хөлс гэлгүй бариад өгнө биз дээ гэж барданхан айлдав. Тэгэхээр нь дархан жаахан түгдэрсхийгээд.

	— Зүгээр барьж өгч арай давахгүй. Арга чаргаараа дарх хийж амиа тэжээдэг хүн шүү дээ. Бас гэртээ олуулаа гэсэнд лам дургүйцэж энэ муу дархныг гүжирдье байз гэж бодоод хааныд очиж:

	— Энд нэг айхавтар уран дархан байна. Тэр газар тэнгэр хоёрын хоорондох зайд дуган сүм барьж чадна гэнэ шүү. Юу ч гэсэн түүгээр тийм дуган бариулбал сайн байна гэж хаанд айлтгалаа.

	— Яаж тийм дуган барьдаг юм гэж хаан сонирхон асуув.

	— Түүнийг битүү амбаарт нь хийгээд гал түлэх хэрэгтэй. Хар утаа гарахад нь хар хээр морь дээрээс бууж ирнэ. Тэр моринд мордоод газар тэнгэр хоёрын хоорондох хий агаарт гарна. Тэнд хүрээд байхаараа яагаад дуган барьж чадахгүй байх билээ гэж лам өгүүлэв. Хаан тэрхүү уран дархныг дуудаж авчраад:

	— Чи тэнгэрт дуган барьж өг гэв. Өнөө дархан маш их гайхаж:

	— Яаж агаарт гарах юм бэ? гэв.

	— Аргыг нь олж болно. Амбаар дотор чинь хаагаад гал түлнэ. Тэгээд хар утаа суунаглахаар хар хээр морь дээрээс чинь бууж ирнэ. Түүнд мордоод дээшээ дэгдээрэй. Маргааш үдийн үеэр бид эргэж үзнэ. Бэлэн болгоод байгаарай гэж хаан зарлиг буулгаад дархныг явуулав. Уран дархан уруу царайтай гэртээ хүрч ирлээ. Эхнэр нь:

	— Юунд ингэж уруу царайлаад байна вэ? гэж асуулаа. Дархан хааны өгсөн зарлигийг эхнэртээ хэлэв. Эхнэр нь баахан бодож байснаа:

	— Орон доогуураа амбаарт хүртэл нүх малтъя. Амбаар шатаахад нь тэр нүхээрээ яваад орондоо орж ирээрэй гэв. Тэгээд эхнэр хар хүн хоёр гэрийнхээ шал дороос амбаартаа хүртэл нүх малтав. Маргааш нь нүхээ малтаж гүйцээд байхад хаан зарцаа дагуулаад өнөөх ламтайгаа ирж дархныг амбаартаа орохыг тушаав. Тэгж оруулаад лам амбаарт нь гал асаав. Хар утаа суунаглахаар:

	— Харцгаагаач, уран дархан маань тэнгэрт гарч дуган барихаар хар хээр моринд мордоод явлаа гэж ирээд өнөө лам дээшээ харав.

	Энэ үед уран дархан өнөөх нүхээрээ гараад гэрийнхээ гэгээвчээр харж байв.

	Тэгээд өнөө дархан гэрээсээ гаралгүй сүүгээр нүүрээ угааж цав цагаан болоод нэг сарын дараа торгон дээл өмсөөд хаанд бараалхав.

	— Газар тэнгэр хоёрын тэг дунд хий агаарт дуган бариад ирлээ. Тэр дуганд суух лам хэрэгтэй болоод байна. Тэндэх улс нь дуган бариулсан хаандаа өргөл мөргөл хийх гээд ламыг хүлээж байна гэж айлтгав. Хаан дархныг дагуулан тэр дороо өнөө ламынд очлоо.

	— Энэ дархан маань дуганаа бариад иржээ. Тэр дуганд суух лам хэрэгтэй болов. Чи очих болжээ. Олон түмний өргөл мөргөлийг хожимдуулж болохгүй гэж зарлиг буулгав. Лам биечлэн тэнд чинь яаж хүрдэг юм гэж асуув. Тэгэхэд нь хаан айхавтар уурлаж:

	— Чи лам хүн мөртөө яагаад хүрч чадахгүй юм бэ! Энэ хар хүн хүрч очсон байна. Энэ хүн шиг л оч гэж тушаангуут ламыг амбаарт оруулж хаагаад гал түл гэж тэр дарханд зарлиг буулгав. Лам хар утаанд хахаад халуун галд түлэгдэж үхлээ. Ингэж өнөө ламын өөд нь хаясан чулуу өөрийнх нь толгойд унасан юм санжээ.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

1965 оны хэвлэлийн Хэвлэн нийтлэлийн мэдээлэл :

	 

	Гэгээрлийн яамны хэвлэл

	 

	АПОЛЛОН ТОРОЕВ

	(Буриад ардын үлгэрч)

	 

	АЖИЛЧ ТОНШУУЛ

	(Хошин үлгэрүүд)

	 

	УЛСЫН ХЭВЛЭЛИЙН ХЭРЭГ ЭРХЛЭХ ХОРОО 

	УЛААНБААТАР—1965 ОН

	 

	Цэцэрлэгийн ба сургуулийн бага насны хүүхдийн номын санд

	 

	Буриадаас халх аялгуунд буулгасан Ц. Дамдинжав 

	Нягталж нийлүүлсэн Ч. Лхамсүрэн

	Зургийг хуулбарласан Н. Цэдэвсүрэн

	Техник редактор Б. Дашлэгцэг

	Хянагч Д Эрдэнэчимэг

	 

	Б—09468 

	Үнэ.... 

	Захи. № 37

	 

	1965 оны 1 сард хэвлэлийн комбинатад хэвлүүлэхээр шилжүүлж 

	1965 оны 2 дугаар сард 7000 ширхэг хэвлэв.

	 

	Цаасны хэмжээ 60x92/16. 

	Хэвлэлийн хуудас 1,5

	 

	Сүхбаатарын нэрэмжит хэвлэлийн комбинатад хэвлэв. 

	Улаанбаатар Сүхбаатарын талбай, 2.

